
ETÉMELO

 Matondi, ndeko. Matondi, Ndeko Hoekstra.

Mbote, na Houston. Oyo ezali litomba monene mpo na ngai,
kozala lisusu awa na mpokwa oyo na Houston. Eleki mibu ebele
uta nazuáká litomba ya kozala awa. Pe nafandaki, nákoyoka na
mpokwa oyo moko na moko na batei oyo.
2 Pe mokolo mosusu wana, wana nasilaki komilengela mpo na
kosala likambo mosusu, na esika mosusu, pe nayebaki ete bana
wana bakómaki pene na liwa, namilobelaki: “Soki eloko moko
ekómeli bana wana, nakomilimbisa ata moke te,” na ndenge
nayaki awa te mpo na kopesa likanisi na ngai pe kosala nyonso
oyo nakokaki kosala, mpo na kosunga mama ná tata, ya bana
oyo, pe kosala nyonso oyo nakokaki kosala mpo na kobikisa
bomoi na bango.
3 Pe Houston ezali na…ezali esika moko ya likaniseli mpo
na ngai. Ezali na bikaniseli mingi ya minene oyo nalingaka
mingi uta mbala ya liboso oyo nayáká awa eleki mibu ebele,
awa na likita ya Héraut de la Foi, Ndeko Kidson, pe sima awa
na eyanganelo ntango nazalaki awa elongo ná Ndeko Raymond
Richey ná batei ya engumba oyo.
4 Na bongo, na ntembe te, M. Ayers, M. Kipperman, na
mpokwa oyo appareil ya fotó etalisaki polele ete nazalaki koloba
likambo ya lokuta te. Ezalaki Solo. Pe ntango liso mécanique
ya appareil ya fotó ekangaki emononeli ya…to, emononeli te;
eloko yango mpenza. Klisto oyo toteyaka pe oyo tolingi mingi,
azalaki elongo na biso. Alakaki ete Akozala elongo na biso, pe
appareil ya fotó ekangaki Ye fotó. Mbala mingi nazalaki koloba,
kala, ete—ete nazalaki komona Pole yango ntango nyonso. Kasi
ntango mosusu bato bazalaki mpenza kondima Yango te, oyo
bino bokokaki kondima ete bikokaki kozala ndenge wana, kasi
na mpokwa wana, etalisamaki polele. Wana ezalaki mbala ya
liboso oyo Yango etikala kokangama foto.
5 Banda wana, Ekangami fotó mbala mingi. Mikolo euti
koleka, na Allemagne, ezalaki kokita, ntango epakweli ezalaki,
pe na ngonga moko ekendaki lisusu. Pe makambo wana ezali te
mpo na kokómisa moto moko moto monene, kasi ezali mpo na
kotatola Bozali ya YesuKlisto káti na libota na Ye.
6 Pe tondimi ete bobele Nkolo Yesu moko wana azali awa na
mpokwa oyo, mpo na kosunga biso na likambo oyo. Pe nandimi
ete Asepelaka na yango koleka ndenge biso tokokaki kosepela na
yango. Pe nazali mpenzamotemamoko na baboti ya bana oyo, pe
totelemi na bomóko ná mobali pe mwasi nyonso oyo azali koluka
kokangola bango na monoko ya liwa.

7 Pe, sikawa, nayebi ete oyo ezali liyangani ya kolamuka te,
kasi ezali bobele ko—kolandana ya mayangani ya mabondeli oyo
ezali kosalema mpo na milimo oyo ezali kati na molili ya kufa.
Na bongo nakomi sima. Nakolobampenza ntangomolai te.
8 Kasi nalingi kozua motó ya liteya, to kútu moboko, uta na
eteni oyo nalingi kotánga na bisika mibale kati na Makomi. Pe
bino baoyo bozali na ba-Biblia, soki bokolinga kozua, elongo na
ngai kaka mpo na ntango moke, na buku ya Bafilipi, mokapo ya
1, pe molongo ya 20 yamokapo ya 1 ya Bafilipi.

Mposa na ngai monene pe elikia na ngai ezali ete
náyoka nsoni soko moke te, kasi…na mpiko nyonso pe
na ntango nyonso, pe sikawa lokola, Klisto ákumisama
kati na nzoto na ngai, ézala…bomoi, to…kufa.

9 Pe sima na, lisusu, na buku ya Misala, mokapo ya 2 pe
molongo ya 30. Nakoki kotánga longwa na 25 kino na 30.

Mpo ete Dawidi alobaki na ntina na ye ete, mpo
nazalaki kotala Nkolo liboso na ngai ntango nyonso,
mpo ete azali na loboko na ngai ya mobali, ete
náningana te:

Yango wana motema na ngai esepeli pe lolémo na ngai
ezali na esengo; pe nzoto na ngai ekopema na elikia:

Mpo ete nakotika molimo na ngai na ewélo te, pe
nakotika pe te ete Mobulami na yo ápola.

Oyebisi ngai nzela ya bomoi; okotondisa ngai na
esengo ya bisika na yo.

Mibali pe bandeko, nakoki koloba na bino polele na
ntina na nkoko Dawidi, ete akufaki pe akundamaki pe
lilita na ye ezali na kati na biso kino lelo oyo.

Na yango, lokola azalaki mosakoli pe ayebaki ete
Nzambe alapelaki ye ndai, ete moto na libota na nzoto
na ye, Klisto, akofanda na kiti ya bokonzi na ye;

Amonaki liboso pe alobaki na ntina na lisekwa ya
Klisto, ete molimo na ye etikalaki kati na ewélo te, pe
nzoto na ye epolaki te.

10 Tógumbamitó mwamokempo na libondeli.
11 Tata na biso na Likolo, tozongisi matondi epai na Yo mpo
na mawa. Pe ezali ya solo, Nkolo, yango nde ntina tozali awa
na mpokwa oyo, ezali mpo na kosenga mawa. Tolingaki kosenga
yango te soki tozalaki na kondima te mpo na kondima ete yango
ekopesamela biso. Bato bayei na mpepo uta na ekólo mobimba,
pe mabondeli ezali komata kouta bipai yonso, kino epai na Yo,
mpo bomoi ya baoyo tozali kobondela makasi mpo na bango na
mpokwa oyo ékoka kobatelama. Nkolo, tosengi makasi mpo na
bamama ná batata ya bilenge yango.

12 Pe lokola tososoli, ete, elenge mobali oyo apesi bomoi na
ye epai na Yo pe alingi kosalela Yo. Pe ndenge toyokaki moko
na balobi koloba, ete, azalaki na mposa ya kokóma motei ya
Nsango-malamu. Nabondeli Nzambe ete Ópesa elenge yango
libaku oyo.
13 Limbisa biso masumu na biso, petola mitema na biso na
makanisi ya mabe, ná nyonso oyo ekoki kopekisa libondeli na
biso mpo na bato oyo ézua eyano te.
14 Ndenge tosili kotanga Liloba na Yo, toyebi ete likolo ná nse
ekoleka kasi Liloba na Yo ekokweya te. Tobondeli ete Óbakisela
biso, na nzela naMolimoMosantu, ndimbola oyo ekosengela, oyo
ekozalamokano na Yo ya Bonzambempo na likambo oyo sikawa,
ndenge toyokaki molobeli pe bato mingi koloba. Pe tobondeli ete
tóyeba nini tosengeli kosala na sima. Eloko nini biso tosengeli
kosala na sima? Nkolo, toyei awa mpo na kosala yango. Sala
ete tóyeba yango, Nkolo, na nzela na Liloba na Yo. Mpo tosengi
yango naNkombo yaMwana na Yo, Nkolo Yesu. Amen.
15 Etangi ngai mwa milongo oyo, nasosoli ete ezali libaku
malamu, mpo ezali motungisi. Ntango na noyokaki pe nazuaki
telegramme ya mama oyo, nakanisaki: “Bongo soki mwana na
ngai ya mobali nde azalaki na esika wana, to mwana na ngai
ya mwasi?” Pe ngai…Tolingi kosala nyonso oyo tokoki mpo
na yango.
16 Boye bamosusu bakoki koloba: “Ee, ezalaki kaka eteni moke
mpenza ya Liloba, oyo outi kotánga, Ndeko Branham.” Ee,
yango ekoki kozala solo, pe. Kasi, bomoni, ezali mo—monéne to
motángo ya maloba te. Ezali nde oyo yango elakisi. Ezali—ezali
kaka…Oyo yango ezali, ezali elaka ya Nzambe.
17 Pe nalingi kozua uta na mpokwa oyo, uta na eteni oyo na
mpokwa oyo, to úta na yangomotó na liteya oyo:Etémelo.
18 Naponaki motó ya liteya oyo, eleki mwa ntango, wana
nafandaki na chambre na ngai yamotel, mpo nakanisi ete sikawa
tozali na bosengá ya eloko moko ya positif, etémelo moko oyo
tokoki kokangama na yango pe koyeba ete ezali solo. Na ntango
ya matata makasi lokola oyo, tosengeli kozala na eloko moko oyo
tondimeli, oyo ezali solo, eloko oyo tokoki kokangama na yango,
mpo na koyeba soki, ndenge likambo yango ezali kokende.
19 Sikawa, kotala na—na Webster, etémelo, na yango moko,
ezali “Nguya oyo ezali na suka te”, pe elingi liboso koloba
“suka”. Pe suka ezali “amen”. Ezali etémelo. Ndenge yango…
Ezali suka. Ezali nyonso.
20 Sikawa,mosalamonene nyonso oyo esílá kosalema namokili,
ekangamaki na lolenge moko ya etémelo. Okoki kosala eloko
moko te soki ozangi eloko oyo okoki kokangama na yango.
21 Ntango elenge mobali alingi kokende kobala elenge mwasi,
asengeli koyeba ezaleli ya elenge mwasi yango. To elenge mwasi



4 LILOBA LILOBAMI

asengeli koyeba ezaleli ya elenge mobali yango, eloko moko
oyo akoki kokangama na yango. “Mobali yango akozala mobali
ya sembo? Akozala lolenge ya mobali malamu mpo na ngai?”
“Mwasi yango akopesa ngai, na bomoi, eloko oyo na—oyo nazali
koluka epai na ye, bosembo pe bongo na bongo?” Na bongo
esengeli kozala na esika moko oyo bakoki kofandisa elakó
na bango—na bango likolo na yango, koyeba ete eloko moko
ezali oyo ekotelema ngwi. Pe yango wana tomemaka bango na
losambo, pe na Liloba na Nzambe, mpo na kosala ete etémelo
yango ékangama.
22 Sikawa, Polo awa, ndenge tomoni, azalaki na etémelo moko
oyo akangamaki na yango, bomoi na ye mobimba, sima na
ye kobongola motema, yango ezalaki: bomoi oyo Klisto azali
na kati-kati na yango! Ezali mpenza esika malamu ya kotia
etémelo: bomoi oyo Klisto azali na kati-kati na yango! Ezalaki
bomoi oyo ekeseni na oyo abikaki liboso, mpo ye alobaki: “Bomoi
oyo nazali kobika sikawa,” ekesanaki na oyo abikáká liboso.
23 Pe ntango moko ekomaki oyo Polo abikelaki likambo oyo
esalaki ete ázua mokano oyo. Mpamba te, Polo azalaki moto
monene, moto na nguya epai na Bayuda, pe mo—moto monene
ya likindo, kasi andimisamaki mpenza etélemeli na ye te. Kasi
mokolo moko, na nzela na Damaseke, Pole moko, Likonzi na
Móto, ekitaki uta na Likolo. Pe Polo, lokola Moyuda, ayebaki
malamu ete Pole yango, Likonzi na Móto, ezalaki Eloko oyo
ezalaká na, Nzambe oyo abimisáká libota na ye kati na Ezipito.
Bazaláká kolanda Likonzi na Móto yango. Na bongo, lokola
Moyuda, noki-noki, alobaki na Ye: “Nkolo, Yo Nani?” Ayebaki
Ye lokola “Nkolo”, kasi: “Yo Nani?”
24 Pe Mongongo eyanolaki uta na Likonzi na Móto: “Ngai
Yesu, pe ezali mpasi mpo na yo kotúta lokolo na mbanzi oyo.”
Uta ntango wana, Polo ayebaki ete Jehovah ya Kondimana ya
Kala ezali Yesu na oyo ya Sika. Pe azuaki eloko oyo akokaki
kokangama na yango, pe na lolenge wana nde akokaki kokoma
buku ya motuya wana ya Baebele.
25 Sikawa, soki yo, soki na bomoi na yo ozali na etémelo,
okosala makambo oyo na momesano olingaki kosala te, koleka
mingi soki ozali na bomoi oyo Nzambe azali na kati-kati na
yango. Bomoi oyo Nzambe azali na kati-kati na yango esalaka
ete moto yango ásala makambo oyo, na momesano, balingaki
kosala te; makambo ya libanda na momesano, ya ndenge mosusu
mpenza. Mpo na nini bomoi ya Moklisto ezalaka libanda na
momesano boye pe ndenge mosusu? Ezali mpo batalelaka Liloba
naNzambe, oyomokili lelo eyebi yangompenza te.
26 Sikawa, tozali na mangomba, pe tozali na bibongiseli, pe
tozali na ba-losambo, oh,mingimpenza, namokili mobimba.
27 Na kotambola na ngai mbala nsambo na mokili mobimba,
uta ntango nazalaki elongo na bino awa na Houston, natikali

koyekola makambomingi mpenza na ntina na ba-nzambe pe ba-
losambo yamokili oyo. Kasi yango nde eloko nazali kolobela te.
28 Nazali kolobela nde na ntina na etémelo, kosangana na
Klisto. Na ntangowana, ekómisi yomo—moto ya ndengemosusu.
Okomi kosala makambo ya ndenge mosusu. Makanisi na yo
nyonso ekeseni na makanisi oyo ozaláká na yango, mpamba te
ozui eloko moko, na lolenge ete ofandisi kondima na yo kati
na Moto oyo akelá likolo pe mabelé. Ete, Liloba na Ye mpenza
Yango moko ekelaka, Nzambe Oyo alobaki pe mokili esalemaki,
pe eloko ya makasi koleka ezali te epai na Ye. Na bongo yango
epesi, yo moko, makoki ya kokela, mpo ozui Liloba na Ye. Pe
liloba ezali likanisi oyo elobami.
29 Sikawa, Polo akómaki na lolenge wana, na esika oyo
abikelaki—abikelaki mpenza likambo ya líkindo te, nyonso
wana, kasi abikelaki litatoli na ye moko. Akutanaki na Nzambe,
pe ayebaki ete abengamaki na Nzambe. Pe—pe moto moko
te asengelaki koyebisa ye eloko moko na ntina na yango.
Andimisamaki mpenza ete Nzambe azali kaka Nzambe. Soki
mokili ekokaki bobele kosala bongo.
30 Pe soki etónga oyo na mpokwa oyo, oyo bafandi awa,
bakokaki bobele kokanisa lisusu ete Nzambe azali kaka
Nzambe. Azali bobele na makoki ya koyanola na likambo oyo
ndenge Asalaka mpo na likambo ya lobiko na nzoto kouta na
Nzambe to na likambo mosusu. Azali kaka Nzambe. Pe soki
tokoki kotonga elikia na biso, bobele elikia na biso te, kasi
li—likanisi ya malamu, likolo na oyo Ye alobi. Pe toyebi ete
Ezali Solo.
31 Pe bato bakómi na bizaleli ya ndenge. Bakómi lokola
kobosana ngámbo ya mabe mpo basili komona etémelo, mpo
ezali Liloba na Nzambe. Yesu alobaki: “Likolo pe mabele
ekoleka, kasi Liloba na Ngai ekokweya ata moke te.” Boye soki
tozali na Liloba ya elaka, na ntango wana Ekokweya ata moke
te. Ekoki kokweya te.
32 Boye na—nandimi ete yango nde ntina na mayangani ya
mabondeli awa, ya ba—basambeli ya Houston, ezali mpo na
kosunga bomoi ya bato. Pe yango nde ntina tosangani awa, ezali
mpo na—mpo na kobélela nguya oyo elekimibeko pe ba-nguya ya
bato, Eloko oyo ekoki kobongolamitema ya bato, ndengeAsalaki
epai na Falo na Ezipito. Pe Azali—Azali Nzambe. Pe tosengeli
sikawa kotika kotala ngá—ngámbo ya mabe, pe kobanda kotala
ngámbo ya malamu.
33 Pe liboso ete ózala na kondima, osengeli kozala na eloko
moko oyo okondimela. Pe okoki lisusu kondimela eloko nini
koleka Liloba ya Nzambe na bomoi, oyo ekelaki, banguyá ya
Oyo-na-nguya-nyonso? Tokoki kotia elikia mingi na eloko nini?
Yango wana esalaka ete ómonana ndenge mosusu, ózala na
bizaleli ya ndenge mosusu. Ozali kotalela Nzambe ete ákokisa

elaka na Ye. Pe ntango mindondo eyei, lokola oyo tozali na yango
sikawa, Ezali lóngo. Ezali eloko moko oyo—oyo ekangi yo, eloko
moko oyo okangami na yango. Ezali elaka oyo tosili kokangama
na yango, ezali Liloba na Nzambe.

34 Bobele ndenge lóngo ezali etémelo mpo na masuwa, na
ntango ya mbóngé. Masuwa ekoki konana likolo na mbu.
Lóngo ezali na liboso. Ezali…Epemi. Bino bato oyo bofandi
awa na Houston, bozali pembeni na mbu, bomonaka ndenge
masuwa eyaka.

35 Pe mpo na nini ememaka kilo ebele ya lóngo monene oyo?
Kasi, bomoni, ntango ba mbóngé eyaka, ba—ba mbóngé ya
makasi mpenza, oyo epasolaka mai na mbu, pe ekoki kobwaka
masuwa na esika moko boye na libongo, pe kopanza yango, to
kobalola yango na esika oyo mai ezali na bozindo te; ekei kino
namai ya bozindo, pe ekitisi lóngo oyo yamonenempenza, yango
esimbami makasi na lolenge ete ekokende kobendana na nse ya
mbu kino ete ésimba nsonge ya ngomba moko boye oyo ezali
komonana te. Na ntango wana, bambóngé yango éngala soki
elingi; ezali na etémelo. Lóngo ekangami na esika moko kuna,
kasi e—esimbi makasi. Pe wana masuwa pe mbonge ezali kobeta
masuwa yango bipai na bipai, ezali na etémelo,mpo ekangami.

36 Pe ezali nde ndenge wana moto akómaka ntango akangami
na Klisto pe na Liloba na Ye, pe andimi Yango. Etémelo moko
ezali kuna, eloko moko oyo esimbi ye.

37 Etémelo ezali lokola monzoto ya nordi ntango obungi.
Ntango o—ntango obungi nzela, pe olingi komona lisusu nzela
na yo, monzoto ya nordi ezali etémelo. Sikawa, minzoto mosusu
ezali, kasi yango ebalukaka elongo na mokili. Wana mokili ezali
kobaluka nzinga-nzinga na yango, mo…ebalukaka mosika na
yango. Pe mo…Boyebi, bobele monzoto yango ya ntongo ezali
pe monzoto ya mpokwa, mpo mokili nde euti kobaluka. Kasi
monzoto moko ezali, oyo eninganaka te, pe ezali mpenza na kati-
kati ya mokili. Pe yango wana…Ezali mo—ezali monzoto ya
solo. Soki oyebi monzoto ya nordi, okoki ntango nyonso komona
lisusu nzela na yo. Kasi, oh, ntango moto abungi, ayebaka lisusu
nzela ya kokende te.

38 Sikawa, ngai nayebi Monzoto moko. Oh, eleki monzoto ya
nordi. Pe kokangama pe komona Bozali na Ye, ata soki obungi
ndenge nini to soki ozali wapi, okoki lisusu komona nzela na
yo ya kozonga na bokambami na Ye, elingi koloba Liloba na
Ye. Yango ezali nzela oyo ememaka libanda na bampasi nyonso.
Yango ezali nzela oyo ememaka na kimia. Yango ezali nzela
oyo ememaka na elónga. Yango ezali nzela oyo ememaka na
Bomoi, yango moko, kolandaká Monzoto oyo, Nkolo Yesu. Na
bongo, soki okangami na Monzoto yango, Molimo Mosantu ezali
Boussole oyo ekotalisa bobele naMonzoto. Molimo…

39 Boussole, ebendamaka na pôle nord wana. Pe nzela bobele
moko, ata soki ozali na kati ya zamba ya monene ndenge nini, to
soki matiti ya milai ezingi yo ndenge nini, to soki mbu ekómi na
londende ndenge nini, likonga ya boussole wana, okoki kobalola
yango ndenge olingi, ekobaluka mbala moko pe ekotalisa na
ngambo ya monzoto ya nordi.
40 Pe ntango tozali na mikakatano, pe totieli Klisto motema,
tozali na kondima bobele na likambo moko: Molimo Mosantu
ekotalisa biso Liloba oyo ekokamba biso kino na Monzoto ya
Nordi, mpo na kopesa eloko nyonso oyo tosengeli na yango. Ye
azali etémelo na biso.
41 Mpo na moto oyo abungi na biliki, boussole nde eloko oyo
ekokamba ye mpo na ábima. Ntango tozui mikakatano, eloko
ezali bobele moko; oyo ezali kaka mpenza lokola monzoto ya
nordi. Na ntango nyonso oyo mokili etelemi na esika na yango,
pe ezali kobaluka,monzoto ya nordi ekotikala na esika na yango.
42 Pe na ntango nyonso oyo Seko na Seko ezali, Klisto akozala
ntango nyonso Mobikisi, pe nzela oyo ememaka libanda na
mindondo nyonso, na bokeseni nyonso, na komekama nyonso, na
makambo nyonso. Pe yango wana to—to, ntango tokangami na
Ye, tomitungisaka te pe tomíniokolaka te lokola mokili: “Pe, oh,
tokosala ninimpo na likambo oyo? Tokosala ninimpo na likambo
wana?” tomónánaka lokola tokangami ata na lóngo te. Kasimoto
oyo akangisi molimo na ye lokola lóngo kati na Klisto Yesu, atii
motema na ye kuna, na koyeba ete ntango asengi Tata eloko soko
nini na Nkombo na Ye, “Yesu alobaki: ‘Nakosala yango.’” Yango
ekati likambo.
43 Yango—yango ekati likambo. Ezali amen. Ezali etémelo.
Ezali suka na likambo. Ntango Yesu alobaki: “Bósenga nyonso
na Tata na Nkombo na Ngai, Nakopesa yango.” Sikawa, ezali
suka na likambo. Ezali bongo. “Nyonso oyo bozali na mposa
na yango, wana bozali kobondela, bóndima ete bozui yango,
ekopesamela bino.” Yango ekati likambo. Yango nionso esili,
bomoni, soki tokangami mpenza lokola lóngo pe tondimi Yango,
pe tokómisi Ye Etémelo na biso.Mpamba te, Ye azali yango. Azali
Etémelo oyo elongolaka biso na kobánga nyonso. Kobánga ezali
te na ntango okangamimpenza na Libanga ya Bileko.
44 Kobánga ezali te na moto oyo azali konana, ata soki
bambóngé ezali koningisa masuwa yango makasi ndenge nini,
na ntango nyonso oyo lóngo wana ekangi kuna na nsóngé ya
ngomba. Ee, sóló mpenza. Ayebi ete masuwa yango ekozala kaka
likolo na mai. Ekokende kotutana na libanga moko boye te, na
esika moko boye. Ekokende komikotisa te na kati ya mai oyo
ezangi bozindo pe ébaluka, mpo yango ezali na etémelo oyo
ekangami lokola lóngo na nsonge ya ngombamoko boye.
45 Pe ntango moto akoki kobondela libondeli ya kondima, pe
akangisi molimo na ye lokola lóngo na Liloba na Nzambe, epai

oyo “Likolo mobimba pe mabelé ekoleka, kasi Liloba wana
ekoki te,” kobánga ezali te. Tika bango báya, koloba nyonso
oyo balingi. Kondima na biso ezali kati na Nzambe, Nzambe Ye
moko. Tondimi yango.
46 Ezalaki na ntango moko boye makambo oyo etali eliéli na
mesá na ekólo oyo ezalaki kotalela oyo mwasi moko boye alobi.
Nandimi ete nkombo na ye ezalaki Emily Post. Sikawa, ye
azalaki etémelo mpo na makambo oyo etali eliéli na mesá. Soki
Emily Post alobi: “Bózua pe bólia madesu na mbeli,” ezalaki
bongo. Ezalaki bongo, mpo azalaki etémelo mpo na makambo
oyo etali eliéli na mesá. Soki alobi: “Bómelaka kafé na sous-
tasse, pe bómelaka yango moke-moke ndenge wana,” ata soki
yango ezali kosopana sopana, ezalaki kaka etémelo. Bato nyonso
bazalaki kotósa yango mpo bazalaki kozua ye lokola etémelo na
makambo oyo etali eliéli na mésa.
47 Tosengeli kozala na etémelo ata soki tokosala eloko nini.
Soki tolingi mpenza kokokisa eloko moko, tosengeli kozala na
etémelo.
48 Ezalaki na ntangomoko boye liloba yaHitler ezalaki etémelo
na Allemagne. Ata soki moto mosusu alobaki nini, liloba ya
Hitler nde ezalaki etémelo. Soki alobaki: “Bákufa,” bakufi.
Soki alobaki: “Bábika,” babiki. Pe soki alobaki: “Tókende na
etumba,” to: “Tókende na etumba te,” nyonso oyo tosalaka, liloba
na ye nde ezalaki etémelo.
49 Ezalaki na ntango moko boye, Italie ezalaki na etémelo.
Ezalaki liloba ya dictateur na bango, Mussolini, oyo ye azalaki
koloba esalema. Balobaki ete soféle na ye akómaki miníti moko
liboso ya ngonga, ya kozua ye. Abetaki ye masasi. Mpo na
nini? Alobaki: “Nalingi te ete ókóma awa miníti moko liboso ya
ngonga. Nalingi ete ókóma awa na ngonga esengeli, na ngonga
yango mpenza.” Bomoni? Liloba na ye ezalaki etémelo. Italie
mobimba ezalaki kotósa yango.
50 Ezalaki na ntango moko boye Fálo, na Ezipito, azalaki
etémelo. Kasi bomoni…
51 Kasi mikano nyonso oyo bango bazalaki kozua ezalaki
mikano ya bato, pe nyonso ekweyaki. Mpo na nini? Mpo ezalaki
na boyokani te ná moto…Ezalaki na boyokani te ná Liloba na
Nzambe mpo na bomoi ya moto. Nalingi ete, nazali kolikia ete,
éfanda malamu lokola lóngo. Soki tozali koluka kobikisa bomoi
ya moto, tosengeli kosala yango kokokana na Liloba na Nzambe
pe mwango na Nzambe mpo na bomoi ya moto. Pe nzela bobele
moko mpo na yo komona yango, ezali ete ómona yango kati na
Liloba na Ye, pe óndima yango, sikawa.
52 Boye, ba-Fálo wana. Nazalaki na Ezipito kala mingi te,
pe nakanisi ete basengelaki kotímola metre motoba na nse ya
mabelé, mpo bámona e—esika oyo Fálo azalaki kofanda na kiti
lokola mokonzi ya mokili.

53 Pe ba-Erode minene, pe bongo na bongo, balandanaki, pe
tomoni bisika oyo ba-bokonzi na bango ekweyá pe esila koleka.

54 Kasi Bokonzi moko ezali likolo na ba-bokonzi nyonso. Ezali
na likolo mosika mpenza na lolenge ete yango ekoleká ata moke
te. Pe Kuna Mokonzi moko afandi, oyo, ntango Azui mokano na
Ye ata na likambo nini, pe biso tondimi mokano yango, wana nde
ezali etémelo. Ekosalema bongo ata soki motomoko alobi nini na
ntina na yango. Esalemaka ntango nyonso.

55 Sikawa, Cour Suprême na biso. Cour Suprême na biso, e—
ezali etémelo, suka ya kosamba nyonso. Sikawa, tosengeli kozala
na yango. Ntango mosusu tokoki koboya kondima mokano na
yango. Ndenge, bato bazalaki kondima mikano ya Hitler te, pe
bongo na bongo. Kasi ata bongo tosengeli kozala na etémelo
yango. Pe etémelo ya ekólo pe ya kosamba ezali Cour Suprême.
Ba-tribunal na biso ya engumba ekoki kosambisa likambo pe
kokata yango boye, kasi Cour Suprême nde ezali kokonza nyonso
wana. Tosengeli kozala na yango. Lokola ekólo, tosengeli kozala
na mikano na yango, mpo ekólo ekangami na etémelo ya Cour
Suprême. Malamu.

Eloko nyonso esengeli kozala na etémelo.

56 Boyebaki ete ata lisano ya ndembo esengeli kozala na
etémelo? Iyo. Etémelo ya ndembo ezali nini? Arbitre. Bongo
soki arbitre azali te, bomoni, arbitre? Ata soki otelemi wapi
pe ozali kotala na ngámbo nini pe olobi: “Ezalaki bale,” pe
ye alobi: “Ezalaki coup franc,” ee, ezalaki nde yango, ezalaki
coup franc. Mpo na nini? Mpo, liloba na ye nde, ata soki batáli
balobi nini, ata soki moto mosusu alobi nini. Ezali coup franc
mpo ye abengi yango coup franc, pe ye nde arbitre. Sikawa,
bongo soki arbitre ázalaka te? Elingaki kozala mpenza mobulú
mingi, pe nyonso elingaki kozala mbilíngámbilinga, na lolenge
ete bokokaki kobeta lisano ya ndembo te. Yango wana esengeli
kozala na etémelo, mpo na kobeta lisano ya ndembo. Esengeli
kozala bongo.

57 Sikawa, etémelo esengeli kozala, na esika ya mínda ya
kolekisa mituka. Kútu, mínda ya kolekisa mituka ezali etémelo,
mpo na mituka. Bongo soki mínda ya kolekisa mituka ezalaki
te? To, bongo soki mínda ya kolekisa ezalaki ya kokufa, pe
yo ozali kotambusa na balabala? Pe moto moko azalaki koya
na ngámbo oyo, pe alobaki: “Ngai moto nakómaki awa liboso.
Nasengeli koleka kuna.” Pe alobaki: “Ntango na ngai ya kokóma
na mosala eleki.” Mpo na embouteillage, wana nde bosili kozua
yango mpenza. Kasi, bomoni, mínda ya kolekisa mituka ekataka
likambo. Ezali etémelo. Soki mwínda ya mai ya mpondu epeli,
leká. Soki ezali motane, telema. Soki mí—mínda ya kolekisa
mituka ezalaki te, tolingaki kozala na ba-embouteillage.

58 Pe yango nde likambo oyo ekómeli kondima ya Baklisto lelo.
Tokómi na ba-embouteillage mingi mpenza, bato nyonso bakómi
kosala etémelo na bango moko.
59 Nzokande, tozali bobele na Etémelo moko, pe yango ezali
Liloba ya Nzambe na bomoi. Yango nde ekati likambo mpo na
libela, ata soki nani alobi nini.
60 Ekómi penepene na esika oyo lokola ndenge ezalaki na
ntango ya Basambisi, bato nyonso bakómi na etémelo na bango
moko.Kasi nyonso ekweyaka, lokola ba-Fálo pe bongo na bongo.
61 Kasi etémelo ya Nzambe ezali Liloba na Ye. Azali kopesa
Yango: “Pe likolo pe nse ekoleka, kasi Yango ekoleka soki moke
te.” Nasepeli na yango.
62 Sikawa, tozali na ntango mingi te, boye tótala mpo na
mwa ntango moke mwa ndambo ya bato oyo bakómaki na
mikakatano, na ntango oyo kufa ekómaki pene, lokola biso na
mpokwa oyo, pe bazuaki etémelo. Tótuna naino bamosusu kati
na bango.
63 Tózonga na lisolo moko ya kala oyo biso nyonso toyebi, na
ntango oyo lisumu etondaki na mokili na lolenge ete Nzambe
ayokaki mabe pe alembaki likambo yango, pe mokili ezalaki
kokende na kokufa. Pe Nzambe apesaki Nowa etémelo, yango
ezalaki Liloba na Ye. Pe, ata ndenge nini, etémelo yango ezalaki
mpo na kobikisa bato. Nowa ayebaki ete mokili elingaki kokufa.
Pe Nzambe apesaki ye etémelo, ezalaki Liloba na Ye, sikawa,
mpo na kobikisa bato na Ye na liwa. Sikawa, etémelo ezalaki
nini, mpo na kobikisa bato na liwa na ntango ya Nowa? Ezalaki
Liloba na Nzambe. Yango nde ezalaki etémelo, ata soki moto
mosusu alobaki nini.
64 Science elobaki: “Kuna na likolo, mbula ezali te. Tokoki
koluka komona sanza ná bisalelo na biso. Mbula ezali kuna
te. Ndenge nini mbula ekobeta?” Soki Nzambe alobaki ete
mbula ekobeta, Nzambe akoki kotia mbula na likolo, soki
Alobaki bongo.
65 Nowa akobaki kosala mosala na ye, na kimia, pe azalaki
kobongisa masuwa mpo na kobikisa bato. Mpamba te,
etémelo moko epesamelaki bato, ete balingaki kobikisama soki
bálandaka nzela oyoNzambe abongisakimpo na etémelo yango.
66 Bongo, na sima, mbala mosusu, ntango toyambi etémelo…
Nalingi koloba boye mpo na baboti ya bana oyo, likambo oyo
nalingi koyebisa bino na ntangomoke. Sikawa, soki…
67 Mbala mosusu, ntango toyambi yango, tomekamaka, mpo
na koyeba soki tondimi Yango mpenza. Biso—biso…Nzambe
asalaka yangombala nambala. PeNzambe asalaka…
68 Akoki kobongola manaka na Ye te, mpamba te Liloba na
Ye ezali Ye moko. “Na ebandeli Liloba azalaki, pe Liloba
azalaki elongo na Nzambe, pe Liloba azalaki Nzambe. Pe Liloba

akómaki nzoto pe afandaki elongo na biso. Ndenge moko lobi,
lelo pe libela.” Na bongo, ezalaka ntango nyonsoNzambe.
69 Ntango Abengami na mosala, mpo na kosala mosala, ná
mokano oyo azui, Ye asengeli kotikala libela na mokano yango.
Akoki kobongola yango te, mpo Azali na suka te.
70 Sikawa, ngai nakoki kobongola mokano na ngai, bino pe,
mpo biso tozali na suka. Yangowana, tosalakamabunga.
71 Kasi Nzambe akoki kobongolamokano na Ye te, mpoYe azali
na suka te, pe mokano na Ye—na Ye ebongi be, ntango nyonso.
Akoki te koloba: “Awa Nasalaki libunga, pe Nakobongola
mokano na Ngai,” mpo yango ekolakisa ete Nzambe akoki
kobongwana. Kasi Nzambe akoki kobongwana te, Liloba na Ye
pe ekoki kobongwana te. Azali ndengemoko, ntango nyonso.
72 Na bongo, Nzambe alekisaki Nowa na momekano, sima na
koyamba etémelo na Ye. Nowa akotaki na masuwa. Nzambe
akangaki ekuke sima na ye. Na ntembe te balobaki: “Sikawa,
na ntongo, mapata ya moindo ekoya. Pe nkake ná mikali-kali
ekoya, pe mbula ekobeta.” Kasi, boyebi, na mokolo oyo elandaki,
moi ebimaki pe engengaki kaka ndenge engengaka.
73 Nabanzi, bandimi oyo bakendaka mosika te balobaki:
“Tokokende kuna. Mobange wana akokaki koloba solo mpo na
yango. Boye, ntango mosusu science esalaki libunga, ete mbula
eko—ekoki kozala kuna na likolo.” Kasi, bómikanisela, mbula
etikálá kobeta naino liboso ata moke te.
74 Kasi, na sima, na mokolo ya mibale, moi engengaki kaka
ndenge engengaka ntango nyonso; mokolo ya misato, ya minei,
yamitano, yamotoba, ata kino namokolo ya nsambo. Kasi Nowa
amataki na chambre ya likolo, mpo ákoka kotala likolo malamu.
Pe na ntongo oyo ya nsambo, wana ntango ekomaki, oyo bato
baboyaki nzela ya lobiko ya etémelo yaNzambe,mpo na kobikisa
bomoi ya bato, mbula ebandaki kobeta pe batérásé etondaki na
mai. Pe ma—masuwa ebandaki komata, pe ememaki Nowa ná
bamosusu na kobatelama. Na ntembe te, ezalaki mpo batiati
kondima na bango na Liloba na Nzambe, etémelo, Liloba ya
elaka ya Nzambe.
75 Ata soki emonani mabe ndenge nini, pe soki molili ekómi
makasi ndenge nini, koba kondima etémelo na yo.
76 Mose, ee, oyo ya ye, alukaki kobikisa bomoi ya babólá
ya Baebele wana. Pe bango bazalaki na mpasi mingi, to na
mpasi mpenza, lokola bana mibale oyo tozali koluka kobikisa na
mpokwa oyo. Bazalaki baombo, pe bazalaki koboma bango kaka
boye, ntango nionso balingaki. Pe Mose ayokaki na motema na
ye ete oyo wana ezalaki mo—mokano na Nzambe te. Na bongo,
a—amekaki kosala yango na nzela na mayele ya kelasi. Amekaki
kosala yango na makasi na ye moko, Pe amonaki ete alóngaki
ata moke te. Asalaki eloko moko ya malamu te na ndenge na ye
moko,mpo abomakimotomosusu. Pe ezalakimalamu te.

77 Na sima, akendeki na bilíki pe afandaki kuna mibu ntuku
minei. Kasi, mokolo moko, azalaki kobókolo bampate na
ngambo ya sima ya bilíki, pe Pole moko ezalaki kopela na mwa
nzete moko. Pe ntango Mose apusanaki pembeni na Pole yango,
Mongongo ya Nzambe elobaki na ye uta na Likonzi na Móto oyo
ezalaki namwa nzete yango, pe Elobaki: “Mose.Mose.”

Alobaki: “Ngai oyo, Yawe.”
78 Pe Alobaki: “Longola sapato na yo, mpo esika otelemi ezali
bule. Nayoki kokimela ya libota na Ngai. Nayoki mayangani na
bango ya mabondeli. Namikaniseli ete Napesaki bango elaka.”
Oh! la la! yango esengelaki kopelisa móto na mitema ya bandimi
Baklisto na mpokwa oyo! “Nazali Nzambe. Namikaniseli ete
Nalakaki yango.” Mongongo yango elongobanaki mpenza na
Makomi! Pe Alobaki: “Mose, Natindi yo kuna mpo na kokangola
bango.” Pe Mose…
79 Na ntembe te, ndenge nalobaki na ebandeli, ntango ozui
etémelo oyo ya Nzambe, ekosalisa yo makambo oyo, toloba,
ntangomosusu yampámbálámpambala, namiso ya bato. Bokoki
kokanisa, moto oyo autaki kokima Baezípito, na ntongo oyo
elandaki, sima na komona etémelo yango…
80 Liloba na Nzambe yango epesaki ye litatoli ya malamu, mpo
ezalaki Liloba. Elaka ezalaki wana, pe kotatolama na Nzambe
monene ya bikelamo, ndenge Asalaki ekamwiseli li—liboso na
Mose, pe Atalisaki ete Azalaki Nzambe ya bikelamo.
81 Pe Mose, na ntongo elandaki, azuaki mwasi na ye pe
afandisaki ye likolo na mbalata-mpunda, ná—ná mwana na
loketo na ye. Pe ye na mibu ntuku mwambe, mandefu kino na
loketo, libandi na ye ya kongenga, ná língenda ya kotengama
na loboko, azali kokende na Ezipito, ná kogánga na makasi na
ye nyonso.

“Ozali kokende wapi, Mose?”
“Nazali kokende na Ezipito, mpo na kokonza.”
“Kokonza?”

82 Bokamati mboka na etumba na moto moko! Mpo na nini?
Azalaki na etémelo. Azalaki na eloko moko. Azalaki na Liloba
na Nzambe, akokaki kotelemisa kondima na ye likolo na
yango. Mobali ya mibu ntuku mwambe, ná mbalata-mpunda,
pe língenda na loboko na ye. Yango nde nyonso oyo azalaki
na yango. Ezali lokola moto se moko akei kokamata Russie
na etumba, lelo. Kasi akendeki kuna pe akonzaki yango, mpo
azalaki na etémelo. Autaki kosolola na Nzambe. Autaki koyoka
Mongongo na Nzambe. Pe ye…Likambo ezalaki ete, asalaki
yango. Ya solo. Mpo na nini? Ezalaki elongo ná ye mikolo nyonso
ya bomoi na ye. Ezalaki etémelo.
83 Epesameli nzela na moto moko te ámata na eteyelo, mpo
na koteya Nsango-malamu, soki ye moko atikali konyata te

na bisika wana ya zelo ya bule, epai oyo motemeli Nzambe
to mozangi kondima moko te akoki kowangana monene ya
bikamwa ya Nzambe te. Yesu apesaki nzela te ete bayekoli na
Ye báteya, atako soki bayebaki Ye malamu mpenza; basengelaki
kokende na engumba ya Yelusaleme, kozela kuna kino ete
bátondisama na nguya kouta na Likolo. Basengelaki kobikela
likambo yango.
84 Mose, lokola ayebaki ete azalaki mosakoli, ayebaki ete
atindamaki na ntina wana, kasi kozanga bokutani wana ya
moto na moto, Etémelo wana, eloko moko oyo endimisaki ye ete
soki akei kuna, akokangola libota yango. Azalaki lisusu ndenge
azaláká te. Akendeki kuna mpo azalaki na etémelo, pe asalaki
mpenza oyo Nzambe ayebisaki ye ete ásala. Kobanga ezalaki na
motema na ye te, ntango abwakaki ba-nyoka, to mángénda, pe
ebóngwanaki nyoka. Pe bamekoli ya mosuni bayaki ná lolenge
ya mosala na bango, babwakaki pe basalaki ndenge moko. Mose
asalaki mpenza oyo Nzambe ayebisaki ye ete ásala. Azalaki na
elokomosusu ya kosala te, bobele kofanda kimiampo na komona
nkembo na Nzambe. Na sima, tomoni ete Nzambe asalaki ete
nyoka na ye émela banyoka mosusu. Esalemaka nde ndenge
wana. Azalaki na kondima ete Nzambe oyo akokaki koyebisa ye
ete ásala yango, akokaki kobatela ye na ntango yampasi.
85 Biso, na mpokwa oyo, kokokana na elenge mobali oyo apesi
motema na ye epai na Klisto, tokoki kotelema likolo na etémelo
yango, ete Nzambe akoki kosala ete eloko oyo ekoki kosalema
te ésalema? Akoki kobongola mitema ya bazúzi. Mpo na nini
tokimaka kozanga elikia boye, mpo na makambo mosusu? Tótia
Nzambe liboso. Tózongisa yango na elaka. Nzambe alakaki
yango, ete—ete Akosala yango.
86 Boye, tóbosana te, ete Mose azalaki ntango nyonso moto
ya ndenge mosusu mpo azuaki Liloba na Nzambe pe andimaki
Yango. Pe azalaki na elaka oyo etatolamakimpo na ye.

Tokokaki kopesa ndakisa ya bato boni? Tozali na ntango te.
87 Wana nazalaki kokoma, lelo, nazalaki kokoma likambo
ya Daniele awa, ndenge yango esalemaki. Oyo yango ezalaki,
ezalaki etúmbu ya liwa mpo na ye, ko—kosambela nzambe
mosusu. Kasi ye akutanaki na Nzambe, pe ayebaki ete Nzambe
azalaki na makoki ya kobatela ye.
88 Bana ya Baebele, balingaki kobwaka bango na libeke
ya móto pe balingaki kozikisa bango na móto, móto moko
epelisamaki makasi mbala nsambo koleka móto na yango
ya momesano. Bana ya Baebele wana bandimelaki Nzambe.
Balobaki: “Nzambe na biso azali namakoki ya kokangola biso na
libeke ya móto oyo.” Mpo na nini? Bazalaki na etémelo. Bazalaki
na Liloba na Nzambe.
89 Pe Nzambe oyo azalaki na makoki ya kokangola bana wana
ya Baebele na bolóko ya liwa ya libeke na móto, koleka boni

akoki kokangola mwana mobali ya Moyuda oyo awa, oyo azali
kuna na bolóko ya kozela liwa? Koleka boni Ye azali…Pe
Azali bobele Nzambe Jehovah moko oyo Ye azaláká ntango
nyonso. Biso, lokola ntóma Polo, tokoki kososola ete moko
wana azali na bomoi lelo: “Lobi, lelo pe libela ndenge moko.”
Na bongo, Baklisto bakoki kokangama na loboko ya Nzambe
oyo ebongwanaka te, pe kobongola likambo yango mobimba.
Libondeli ebongolakamakambo. Yango nde tolingi kosala.
90 Tóloba ndenge nini na ntina na Yoswa? Akokatisa Yaladene
ndenge nini? Emonani lokola ete Nzambe azalaki sodá ya
ndenge mosusu, bobele na sanza ya minei, ntango ebale
ezalaki ya kotónda na mai ndenge wana. Kasi Alobaki na
Yoswa: “Zua sanduku pe kende liboso.” Yango nde nyonso oyo
asengelaki kosala. Pe Nzambe azongisaki Yaladene na sima pe
Akaukisaki mabelé, pe bakatisaki namakolo pe bakangolamaki.
Esalemaki bongo!
91 Kokamwa te ete Yoswa alobaki: “Ngai ná ndako na ngai,
tokosalela Yawe.”
92 Bongo Dawidi, nkóko monene wana, tolingaki mpenza
kosepela kolobela ye. Tozali na ntango te. Kasi, pe mbala
mingi…Ndenge touti koyoka moto moko koloba kala mingi
te na ntina na Dawidi ná lisumu na ye, kasi nyonso wana
elimbisamaki. Ntango azalaki kokende na etumba, pe, na mokili
tobengaka yango: “Likambo ekómaki ndóngó,” pe batelemelaki
ye makasi. Pe Dawidi alalaki wana na nse ya nzete, pe motoki
ya mobesu ebimaki ye, kino ntango ayokaki makelele koleka
na mwa banzete ya baka, na ntango yango makambo ekomaki
ndenge mosusu. Dawidi atelemaki pe akobaki kotambola, ete
azalaki na etémelo, ete ayebaki ete Nzambe azalaki kotambola
liboso na ye.
93 Tokoki te kobondela libondeli ya kondima oyo ekosala ete
Nzambe ákende kuna na likita ya bato oyo basíkolaka bato na
bolóko? Na ntembe te, tokoki kosala yango. Tondimi ete tokoki
kosala yango, soki tokangami na etémelo wana.
94 “Ndenge Abraham azalaki kobenga biloko oyo ezalaki te,
lokola ete ezali,” mpo azalaki na etémelo ya elaka kouta na
Nzambe, ete Nzambe alingaki kopesa ye oyo ya ye…kopesa
ye mwana na nzela na Sara. Pe ntango ye mwasi akómaki
na mibu mokama, mobali, nde azalaki, pe ye mwasi akómaki
na mibu ntuku libwa: “Kino wana, atenga-tengaki te mpo
na elaka ya Nzambe na kozanga kondima, kasi azalaki na
makasi, azalaki kosanzola Nzambe.” Pe biso tomibengi bana ya
Abraham. Nzokande Abraham…
95 Nzokande, tozali na Biblia oyo ekomámá uta na ntango ya
Abraham, ná matátoli nyonso oyo tozui na sima, ete Jehovah
akokisaka Liloba na Ye, ete Klisto azali Mwana na Nzambe.
Azali Molobeli kati na moto ná Nzambe, pe molobeli mosusu

azali te na libanda na Ye. Pe Alakaki: “Soki bosengi eloko
moko epai na Tata na Nkombo na Ngai, ekopesamelama.” Pe
tomibengi bana ya Abraham. Nzokande: “Abraham azalaki
kobenga biloko, atako ezalaki, lokola ete ezalaki te, mpo
andimelaki Nzambe.” Na ntembe te. Nandimi yango na motema
na ngai mobimba.

Bomoi ya Polo oyo Klisto azalaki na kati-kati na yango, nde
ezalaki etémelo na ye. Ekangaki ye.
96 Klisto azalaki etémelo ya lisekwa, ndenge totángaki awa.
Alobaki: “Nzambe alápaki ndai, epai na Dawidi, ete Akotika
molimo na Ye na ewelo te.” Ndai ezali suka ya kowelana
nyonso. “Pe Alápaki ndai ete Akotika molimo na Ye na ewelo
te, kasi Akosekwisa Ye.” Yango wana Atielaki Nzambe motema,
pe Abákamaki na ekulusu; Akufaki, Asekwaki pe Amataki na
Likolo, mpo Andimelaki Nzambe.
97 Koleka boni, ndenge Apesaki ndakisa, biso tokoki kozua
etémelo! Soki Klisto akokaki kozua yango, mpo na elaka moko
wana; koleka boni biso tokoki kozua yango, ná bilaka nkóto na
nkóto! Pe ná Makila ya Yesu Klisto kuna mpo na kopetola nzela
na biso, kolekisa biso na ngámbo mosusu ya libulu monene ya
masumu ya kozanga kondima, oyo ekabolaki biso na Nzambe,
pe komema biso mbala moko Liboso na Ye, mpo na kosolola na
Ye, koleka boni yango ekoki kosalema! Iyo. Tosengeli kozala na
etémelo.
98 Nazali kokanisa moto mosusu sikawa, mpo na kosukisa,
ekoki kozala George Washington, wana Amerika ezalaki elengé
pe tozalaki kobunda mpo na bomoi, bomoi ya ekólo monene oyo
tozali na yango. George Washington azalaki Moklisto. Azalaki
mondimi. Pe kuna na Valley Forge, bayebisaki ngai ete basodá
ya Amerika bazalaki bobele na, bobele penepene moko likolo na
misato kati na bango, balataki sapato. Pe hiver yango ezalaki
malili, na zero degré, ebale ekómaki glace pe etondaki. Pe ba-
Britannique bazalaki na ngámbo mosusu. Pe bomoi ya mwa
ekólo oyo ekómaki na suka.
99 Asalaki nini? Azalaki Moklisto. Abimi na butu, afukami na
kati ya neige pe abondeli na lolenge ete mai ya neige epolisaki
ye téé na lokéto. Atikalaki kuna pe abondelaki kino ntango
azuaki etémelo, eyano kouta na Nzambe, ete Nzambe akopesa
ye elonga.
100 Pe na mokolo oyo elandaki, Valley Forge ekómaki eloko
mpambampo na ye. Akatisaki ebale ya Delaware, abundaki kati
na glass ya hiver ná basodá oyo balati malonga te, na kokangama
na malili makasi, bazalaki makolo-ngulu, na kati ya neige. Pe
alóngaki yango, nzokande masasi misato etobolaki kazaka na
ye. Mpo na nini? Azalaki kotia motema na etémelo ya eyano na
libondeli oyo eyanolamaki. Amen. Mibóko mpenza ya ekólo na
biso etongamaki likolo na likambo ya ndenge wana.

101 Likambo nini ekómeli bato oyo bamibengi Baklisto lelo?Mpo
na nini totungisami na ntango lokola oyo? Tómitungisama te.
Tózala nde basodá. Iyo, misie.
102 Abondelaki kino azuaki eyano yango. Na bongo, ezalaki
molili ya ebale te, basodá ya makolo-ngulu te, ata likambo
ezalaki ndenge nini, bakokaki kolonga yango mpo Nzambe
alobaki bongo. Lisasi ekokaki ata koboma ye te, uta na bondóki
ya mongúna. Ya solo mpenza. Mpo na nini? Autaki kazala na
liyangani ya mabondeli. Azuaki eyano.
103 Ezalaki mpenza malamu mingi na mpokwa moko, wana
Ntóma Petelo azalaki na bolóko, pe balingaki koboma ye na
ntongo oyo elandaki. Alingaki kokufa na etúmbu ya liwa, lokola
elenge Moyuda oyo alingi kokufa sikawa. Kasi basalaki nini?
Basalaki bobele likambo oyo biso awa na Houston tozali koluka
kosala. Basalaki liyangani ya mabondeli na ndako ya Jean
Mark. Wana bazalaki kobondela, Mwanje na Nkolo akendeki na
bolóko, Afungolaki bipekiselo ya bolóko, pe Afungolaki bikuke.
Pe koleka yango, Akambaki Petelo kino na libanda, pe ayaki
mbalamoko kino na liyangani yamabondeli yango.
104 Nandimi, na mpokwa oyo, ete Nzambe yango moko azali na
bomoi. Soki Azali Nzambe yangomoko te, boye elokomoko ezali
kotambola malamu te. Ya solo mpenza.
105 Likambo nini esalemaki? Na nzela na liyangani ya
mabondeli, na nzela na Baklisto ya sembo oyo bandimaki,
bandimaki ete Nzambe akokangola ndeko na bango na etumbu
ya liwa. Bazalaki Baklisto oyo balaláki te butu mobimba pe
batiaki bilongi na bango na nse, babelelaki pe babondelaki.
106 Ndenge nayokaki moko na batei, eleki mwa ntango, alobaki
ete akobelela, butu mobimba. Lelo, likambo ezali ete, bato
bazali kolemba nzoto. Bazali kolemba, kozua mpongi. Bakoki
ata koumela na liyangani ya miníti zomi te, ekómi mpasi. Ee, e—
eloko moko ezali kotambola malamu te.
107 Soki olingi Nzambe, ee, ee, tosengelaki kosala mosala mingi.
Yango esengeli kozala e—elikia na biso, mposa na biso. Esengeli
kozala bongo. Eloko nyonso oyo ezali kati na biso esengeli
kozala na bolingo ya Klisto. Amen. Tofandi na bolembúmpenza.
Tofandi na kozanga komitungisa, nzokande mokili ezali kokufa
na makolo na biso. Ezali ya solo. Bomoi ya bato ezali kokufa,
kozanga Nzambe, kasi tofandi na kozanga ko—komitungisa mpo
na yango. Lokola tosambelaka, tokanisi ete ekoki, yango nde
esali bokeseni.
108 Eleki mwa bampóso, nazalaki kolobela Boyei ya Klisto, na
losambo moko boye. Pe sima na yango moto moko akutanaki na
ngai na sima ya losambo yango pe alobaki: “Ndeko Branham, yo
ozali kobangisa bato mpenza.”

Nalobaki: “Ndenge nini nakosala yango?”

109 Alobaki: “Ee, yo ozali kolobela Boyei ya Klisto. Ngai nalingi
koyoka makambo ya ndenge wana te. Nazali na mwana moke ya
mobali awa oyo nasengeli kobokola. Nazali na mwana ya mwasi
na eteyelo.”
110 “Oh,” nalobaki, “Boyei ya Klisto ezali eloko ya nkembo
koleka nyonso oyo ngai nakoki kokanisa.” Ya solo mpenza.
Bomoni?
111 Biblia elobi: “Bato nyonso oyo balingaka komonana na Ye.”
Oh! la la! mokolo oyo nzoto oyo ya kufa ekolata kozanga
kokufa, pe nzoto oyo—oyo ya bokono, oyo nafandi kati na yango,
ekobongwana, na mbala moko, na kobeta ya liso, pe nzoto lokola
nzoto na Ye Moko ya nkembo! Yango nde esengeli kozala mposa
ya motema ya Lingomba. Yangon de esengeli kopelisa móto kati
na mobali pe mwasi nyonso mpo na koteya na babalabala pe na
bisika mosusu nyonso, mpo na koluka lobiko ya milimo. Ya solo
mpenza.
112 Nazali komituna soki ya solo mpenza tokangami na etémelo
wana ndenge tolobaka. Tozali kotala monzoto ya ntongo oyo
esengeli? Soki tozali bobele kotia motema na mangomba na biso
pe na bibongiseli na biso, na masangá na biso; wana mokili
ezali kobongwana, yango pe ezali kobongwana elongo na yango,
ndenge ezali kobaluka.
113 Kasi Monzoto moko ezali oyo ebongwanaka ata moke te.
Eloko moko ezali oyo ekoki kobongwana ata moke te, ezali nde
Nzambe. Nzambe akoki kobongwana te. Liloba na Ye ekoki
kobongwana te. Biblia na Ye ekoki kobongwana te. Pe soki moto
abotami na Molimo ya Nzambe, pe azali na Klisto kati na ye,
akoloba “amen” na elakamokomoko. Ya solo. Ya solompenza.
114 Oh, na ntembe te, tosengeli nde na mayangani ya mabondeli.
Tosengeli kozala Baklisto. Baklisto nyonso basengeli kosalela
bobele etémelo moko oyo, Liloba na Nzambe. Liloba na Nzambe
nde epemelo ya Moklisto.
115 Yesu, na Liloba na Ye, alobaki: “Soki boumeli kati na Ngai,
Maloba na Ngai eumeli kati na bino, na bongo, bokoki kosenga
eloko bolingi, ekosalema mpo na bino.” Bókanisa yango naino.
Bokoluka lisusu etémelo nini? Bokoki kotia motema na eloko
nini koleka eloko ya ndenge wana? “Soki boumeli kati na Ngai,
Maloba na Ngai eumeli kati na bino, na bongo, bósenga eloko
bolingi.”
116 Kosenga ete Nzambe ásala na motema ya zúzi wana, to ya
bato oyo basíkolaka bato na bolóko, mpo na kobimisa mwana
mobali wana, na boloko ya liwa! Soki tosengi yango na kondima,
pe tondimeli mayangani ya mabondeli oyo, tokozua yango. Mpo,
nandimelaka Nzambe bongo.
117 Pe kondima na ngai oyo nazali na yango epai na Nzambe,
yango nde ntina nazali awa na mpokwa oyo. Yango wana
natikaki makambo mosusu, pe nayaki awa. Nasengeli kokumba

motuka ba-kilometre nkama na nkama na mpokwa oyo, mpo na
kozonga na Tucson, na Arizona, mpo nayei kosangisa kondima
na ngai elongo na oyo ya bino. Azali moto. Ezali molimo ya
moto nde efandi kuna. Ezali moto moko azali na bosengá. Pe
biso Baklisto tosengeli kolamuka na bosolo, na kondima oyo ya
solosolompenza. Kokangisa yango naLiloba naNzambe,mpo na
kosenga mpenza elaka wana. Iyo, misie. Oh! la la! “Soki boumeli
kati na Ngai, pe Maloba na Ngai eumeli kati na bino, bósenga
eloko bolingi.”

118 Pe lisusu: “Soki bato oyo babengami na Nkombo na Ngai
basangani pe babondeli, na bongo, Ngai nakoyoka uta na
Likolo.” Liyangani yamabondeli, yangompenza.

119 Nandimaka likambo ya kosolola na balobeli pe ya kosolola
na ba-avocat, to bazúzi, to likita ya bato oyo basíkolaka bato na
bolóko, to banani mosusu. Ezali mabe te. Kasi, ndeko mobali,
soki elikia na yo ekangami na eloko mosusu te, bobele na bato
ya makanisi ya bomoto, nalingaki koloba, na makanisi ya bato,
na ntembe te okoyokisamampenza mawa.

120 Kasi soki okoki kokangisa kondima na yo na esika oyo oyebi,
pe otikali kuna mpo na kobondela kino ete Nzambe ápesa eyano,
pe oyebi ete ozui yango namotema na yo, elokomoko ekosalema.

121 Namóná bakúfi kosekwa na ndako yamatánga.Namónámi—
miso ekúfá kofungwama, matoi ekúfá kofungwama. Namóná
babeli oyo balembí na cancer, na cancer ya sarcoma, na maládi
ya mbala, kobikisama na nguya ya Nzambe na Nguya-nyonso.
Mpo ete, bazalaki na kondima mpo na kondima ete Nzambe
wana, Oyo apésá elaka, akoki kokokisa elaka na Ye. Oyo wana
nde kondima oyo ya solosolo mpenza, lokola oyo Abraham
azalaki na yango.

122 Bókangama kuna. Bótikala kuna pe bóbondela. Ezali kaka
te kofukama, pe: “Nzambe, kangola mwana mobali wana pe
zongisa ye na ndako.” Biso nyonso tokosepela na yango. Kasi
tótikala kuna kino ete likambo moko ésalema. Oh! Ntango
likambo moko esalemi, na ntango wana nde elikia wana ekoki
kokita kati na bato moke oyo bafandi awa, na eyanganelo oyo,
na mpokwa oyo, ekoki kokita katikáti na biso awa, kondima
pe nguya na Nzambe oyo ekoki, soki tokoki kobondela mpenza,
kino ete tókóma na ndelo ya suka, kino ete etémelo wana ékita,
Likonzi na Móto moko wana oyo bakangaki yango fotó awa na
Houston, na appareil ya fotó ya Ted Kipperman, eleki mibu zomi
na mibale. Azali awa na mpokwa oyo, na monene bobele ndenge
Azalaki na ntango wana, mpo na kokangola mwana mobali
wana, soki bobele tondimi yango, mpo Ye azali ndenge moko
lobi, lelo pe libela. Nandimi yango na motema na ngai mobimba.
Yango wana nazali awa, ezali mpo na kobondela elongo na bino
nyonso mpoNzambe ábatela bomoi na bango.

123 Na bongo soki bokoki kobondela mpenza, kino ete bózua
eyano, ete bózua elikia, lokola oyoWashington azalaki na yango,
lokola oyo Jean Mark azalaki na yango, lokola oyo Daniele
azalaki na yango, lokola oyo Mose azalaki na yango, kino ete
bózua etémelo, eloko moko oyo oyebi ete okoki kokangisa lóngo
na yo na yango, na ntango wana: “Likolo na etémelo yango nde
Nakotonga Lingomba naNgai,” pe ba-tribunal nyonso yamboka
ekoki kotelemela Yango te. Ya solo. Likolo na Yango!
124 Bobele Nzambe moko oyo azuaki mwa Moyuda ya zólo
egúmbámá lokola Polo, azalaki kokende kuna na nkanda mpo
na koboma Baklisto nyonso na sima ya kokatela bango etúmbu
ya liwa, pe Abongolaki ye pe Akómisaki ye Moklisto malamu,
bobele Nzambe yango azali na bomoi na mpokwa oyo, Azali na
makoki ya kosala ete mobeko ékóma ngolu, na ntango nyonso
oyo Akozua likanisi ya kosala yango. Aleluya! Bokobenga ngai
motúntuki, ata bongo, boye ekozala malamu ete nábanda yango
bobele sikawa.Ngai nandimeli Nzambewana. Amen. Iyo,misie.
125 Na sima, Malako 11:22, wana bosili kobondela mpenza.
Alobaki: “Solo, solo, Nalobi na bino, bózala na kondima epai na
Nzambe. Nalobi na bino, soki bolobi na ngomba oyo: ‘Longwa
wana.’” Soki etémelo wana eyei epai na yo, ntango opakolami na
Molimo wana oyo eyaka koleka mayele nyonso ya science kuna,
liboso ete atome to molecule ézala, Oyo ekelaki biloko nyonso.
Pe ntango molimo na yo ekangami na yango lokola lóngo, eloko
moko te ekoki kopekisa yango. Ya solo. “Lobá na ngomba oyo:
‘Longwa wana,’ pe kotia ntembe te na motema na yo, kasi ndimá
ete eloko olobi ekokokisama, Okoki kozua eloko oyo olobaki.”
Ezali mpenza etémelo ya kokangama na yango! Ezali, ya solo
mpenza. Ya solo, etémelo.
126 Sikawa, ekólo ezali na etémelo. Bomoi na yo na ndako ezali
na etémelo. Na bisika nyonso, soki eloko moko ekokokisama
mpenza, yango esengeli kozala na etémelo.
127 Tosepeli na avocat oyo. Tosepeli, oh, na bato mosusu nyonso.
Motei malamu ya bolóko oyo auti na Californie, pe atei liteya
malamu mpenza! Pe—pe ndeko na biso oyo alukaki kokongola
misolo pe nyonso wana, mpo na koluka kosunga mobóla ya
mwasi oyo, ná—ná bana na ye, mpo na kokangola bango. Nyonso
wana ezalimalamu. Tosepeli na yango, pe nazali sima na yango.
128 Kasi eloko moko eleki yango, baninga, wana tozali kosukisa
liyangani oyo na mpokwa oyo. Tosengeli kokangisa yango na
etémelo, liyangani ya mabondeli liboso na Nzambe, oyo ekosala
ete bobele Jehovah Nzambe yango átinda kokangolama. Azali
bobele Nzambe yango nampokwa oyo ndenge Azalaki na ntango
wana. Aleluya! Bondimi yango? [Losambo balobi: “Amen.”—
N.D.E.]
129 Na bongo, tótelema, pe na mpokwa oyo, tósala liyangani
ya mabondeli awa, kino ete etémelo moko ésalema. Tótombola

maboko liboso na Nzambe. Bóndela kino ete ókóma, kino ete
etémelo moko ékita na motema na yo.
130 Nkolo Nzambe, kitisa Molimo Mosantu na Yo, tinda pe
kangola bana wana kuna, Nkolo. Bafandi na bisika ya molili ya
kufa. Eloko moko ekomi pene na kosalema, Nkolo, pe tobondeli
ete mayangani ya mabondeli oyo étinda Móto. Nandimeli Yo,
Nkolo. Nayambi yango, pe nandimi ete Okokangola bana wana.
Sala yango, Nzambe na Nguya-nyonso. Biso, Lingomba na Yo,
tosengi yango, na nzela na Yesu Klisto. Amen. 

